
BETH DDIGWYDDODD YNG NGHORINTH?
   -
gan Catrin Roberts

Cefndir Beiblaidd:
Actau 18

Cymeriadau:
Tywysydd mewn  parc thema amser


Ymwelydd 1, Ymwelydd 2 ac Ymwelydd 3

Offer:
clip board,  remote control. Sbectol dywyll i bawb.

GAIR O EGLURHAD I’R GYNULLEIDFA:

Llefarydd:
Mae’r olygfa sy’n dilyn yn digwydd yn yr ail ganrif ar hugain wedi i wyddonwyr ddarganfod sut i deithio mewn amser.  Yn yr olygfa mae tri ymwelydd yn ymweld â menter fasnachol, un o’r cyntaf i wneud defnydd o’r dechnoleg newydd, sy’n rhoi cyfle i’r cyhoedd i ymweld ag unrhyw ddigwyddiad hanesyddol.

(y cymeriadau i’r llwyfan)

Tywysydd: 
Dewch at y sgrîn, gyfeillion, a gwnewch eich hunain yn gyfforddus.

(Ymwelydd 1, 2 a 3 yn sefyll gan edrych i un cyfeiriad penodol)

Ymwelydd 1:
Waw!  Welais i ddim sgrîn mor fawr o’r blaen.

Ymwelydd 2:
Ydy hyn yn “genuine”?  Ydyn ni wir yn mynd i gael gweld yr Apostol Paul yng Nghorinth?

Tywysydd:
Wrth gwrs!  Mae ein cwmni ni yn arbenigo mewn rhoi profiadau byw o brofiadau’r Eglwys Fore i’n cwsmeriaid.  Dyna pam rydyn ni wedi dewis yr enw Teithiau Timotheus!  Byddwch chi’n gweld Paul yng Nghorinth yn y ganrif gyntaf oed Crist.   Ga i ofyn pam wnaethoch chi ddewis Paul a Corinth? 

Ymwelydd 3:
Dyna hoffwn i wybod hefyd.  Roeddwn i am fynd at Deithiau’r Ddraig er mwyn mynd i Stadiwm y Mileniwm yng Nghaerdydd yn y flwyddyn 2086 pan enillodd Cymru Gwpan y Byd. Ond na!  Roedd y ddau yma wedi gweld eich hysbyseb chi, ac wedi darllen ychydig o hanes Llyfr yr Actau yn yr Ysgol Sul, a dyna ni!

Ymwelydd 2:
Bydd hyn yn fwy adeiladol i ti.

Ymwelydd 3:
Adeiladol efallai. Ond pleserus?  Na!  Meddyliwch am weld y gêm fythgofiadwy yna rhwng Cymru a Brasil (golwg freuddwydiol ar ei wyneb).  Y baneri, y crysau coch, y canu....

(Y Tywysydd yn pesychu)

Tywysydd:
Reit.  Ydy pawb yn barod? Dyna ni felly. Sbectol ymlaen os gwelwch yn dda.  Yn ôl â ni i ddinas Corinth yn y ganrif gyntaf (pwyso botymau ar y remote control)
(Y tri ymwelydd yn dangos syndod ar eu hwynebau fel pe baent yn gweld rhywbeth ar sgrîn)

Ymwelydd 1:
Pwy ydy’r tri yna?

Tywysydd:

Paul, Priscilla ac Acwila yn ôl y rhaglen sy gen i.

Ymwelydd 2

Ond p’un ydy Paul?

Tywysydd:

Yr un ar y chwith.

Ymwelydd 2:
Ond mae’n gwisgo hen ffedog flêr, ac mae’n gwnïo rhywbeth.  Roeddwn i’n meddwl mai pregethwr oedd Paul.

Ymwelydd 1:
Wrth gwrs fod Paul yn bregethwr – ond doedd pregethwyr y dyddiau yma ddim yn gwisgo siwt!  Roedd Paul yn gweithio fel crefftwr lledr.  Mae rhai yn dweud ei fod o’n arfer gwneud pebyll.

Tywysydd:
Mae’r rhaglen yn dweud bod pob bachgen o Iddew yn gorfod dysgu crefft.  Roedd yr Iddewon yn credu fod peidio â dysgu plant i weithio fel eu dysgu nhw i ddwyn.

Ymwelydd 2:
Mae’n amlwg fod y tri yn cael hwyl gyda’i gilydd.  Rhaid eu bod nhw’n dipyn o ffrindiau.

Tywysydd:
Roedd y tri ohonyn nhw – Paul, Priscilla a Acwila yn rhannu’r un grefft, ac yn gwneud llawer gyda’i gilydd.

Ymwelydd 3:
Mae hyn yn boring!  Allwch chi fast-forwardio  ychydig bach?

Tywysydd:
Dim fideo sy o’ch blaen – rydych chi wedi teithio mewn amser!  Ond awn ni ymlaen mewn amser at y Saboth canlynol.




(pwyso botwm)

Mae’r tri bellach yn y Synagog, ac mae Paul newydd orffen pregethu.

Ymwelydd 3:
Mae hanner y gynulleidfa yn edrych yn debyg i fi ar ôl pregeth ar y Sul!

Ymwelydd 1:
Rhag dy gywilydd. Edrych mae’r dyn yna gyda gwallt cyrliog yn y ffrynt yn gwenu.

Tywysydd:
Dyn o’r enw Crispus, yn ôl y rhaglen. Daeth Crispus a’i deulu – nhw sy’n eistedd y tu cefn iddo – daeth pawb ohonyn nhw i gredu geiriau Paul am Iesu o Nasareth.

Ymwelydd 2:
Mae Paul yn gadael y Synagog.  Pwy ydy’r dyn sy’n disgwyl amdano y tu allan?

Tywysydd:

Titius Justus, dyn.....

Ymwelydd 1:
Wn i, wn i!  Mae llyfr yr Actau yn dweud fod Paul wedi mynd i aros at Titius Justus ar ôl cael ei wrthod gan yr Iddewon yn y synagog. Doedd Titius ddim yn Iddew, ond roedd o’n Gristion.

Tywysydd:
Ac fe welwch chi Paul yn cyrraedd tŷ Titius. Dyna lle bu’n cynnal cyfarfodydd ar ôl hynny.  Ond awn ni ymlaen mewn amser. (pwyso botwm)

Ymwelydd :

Mae’n dywyll!

Tywysydd:

(yn sych) Mae’n nos!

Ymwelydd 3:
Mae Paul yn gweddïo.  Bobl, mae golwg blinedig arno.

Ymwelydd 2:
Golwg digalon iawn hefyd.

Tywysydd:
Aeth yr Apostol drwy amser caled iawn yng Nghorinth. Roedd bron â rhoi’r gorau i’r gwaith, pan...

Ymwelydd 3:
Hei.  Mae rhywbeth yn digwydd!

Ymwelydd 1:
Mae’n codi ei ben....fel pe bai’n siarad â rhywun.

Tywysydd:
Mae’r rhaglen yn dweud fod Paul wedi cael neges gan Dduw, neges i godi ei galon a’i helpu i ddal ymlaen gyda’r gwaith.

Ymwelydd 1:
Welais i erioed y fath newid mewn ychydig eiliadau.  Sôn am turbo charge o’r nefoedd!

Ymwelydd 3:
Beth sy?.  Mae’r sgrîn yn wag.

Tywysydd:
Ydy Syr. Mae’r amser ar ben. Gobeithio eich bod wedi mwynhau ac y byddwch yn ymweld â ni eto.

Ymwelydd 3:
You bet!  A’r tro nesaf – Stadiwm y Mileniwm amdani!


Darllen:

Actau 18: 8b–11:

Roedd llawer o bobl eraill Corinth wedi clywed Paul a dod i gredu hefyd, a chael eu bedyddio. 
Un noson cafodd Paul weledigaeth, pan ddwedodd yr Arglwydd wrtho: "Paid bod ofn! Dal ati i ddweud wrth bobl amdana i. Paid bod yn ddistaw, oherwydd dw i gyda ti, a fydd neb yn ymosod arnat ti a gwneud niwed i ti. Dw i’n mynd i achub llawer o bobl yn y ddinas yma."  Felly arhosodd Paul yn Corinth am flwyddyn a hanner, yn dysgu neges Duw i’r bobl.

